Улсын Их Хурлын дөрөвдэх удаагийн сонгуулийн анхдугаар Чуулганы 2004 оны 8 дугаар сарын 12-ны өдөр /Пүрэв гариг/-ийн  хуралдаан Төрийн ордны УИХ-ын Чуулганы нэгдсэн хуралдааны танхимд 11 цаг 30 минутад эхлэв.


Хуралдаан даргалагч УИХ-ын гишүүн Д.Дэмбэрэл 2004 оны 8 дугаар сарын 10-ны өдөр зөвшилцөхөөр завсарлага авсан анхдугаар чуулганы хуралдааны ажиллагааг үргэлжлүүлэн явуулав.

Өглөөний нэгдсэн хуралдаанд ирвэл зохих 74 гишүүнээс 57 гишүүн ирж,  77.0 хувийн  ирцтэй байв.

Чөлөөтэй: Ц.Нямдорж, Н.Энхбаяр

Өвчтэй: Ч.Авдай, Л.Одончимэд


Тасалсан: Р.Амаржаргал, Ц.Батаа, Б.Батбаяр, Н.Батбаяр, Сүх.Батболд, Г.Занданшатар, М.Зоригт, С.Ламбаа, Д.Одхүү, Р.Раш, Ц.Цэнгэл, Ц.Шаравдорж, М.Энхсайхан

Хуралдааны танхимын баруун урд хэсэгт хэвлэл мэдээллийн албаны ажилтнууд, телевизийн операторууд, танхимын дээд лоожинд гадаад улсаас Монгол улсад суугаа дипломат байгууллагын төлөөлөгчид, НYБ-ын Байнгын төлөөлөгчийн газрын ажиглагчид суусан байв.

УИХ-ын даргыг сонгох тухай

Хуралдаанд УИХ-ын Тамгын газрын Ерөнхий нарийн бичгийн дарга Н.Лувсанжав, нэгдүгээр нарийн бичгийн дарга Ж.Нарантуяа, нарийн бичгийн дарга Б.Ганбат, зөвлөх С.Насанжаргал нарын бүрэлдэхүүнтэй ажлын хэсэг байлцав.

Нам, эвслийн ажлын хэсгийн зөвшилцлийн үр дүн ямар байгааг хуралдаан даргалагч УИХ-ын гишүүн Д.Дэмбэрэл асуухад УИХ-ын гишүүн С.Оюун зөвшилцлийн 2 тал тохиролцож үдээс хойш 15.00 цаг хүртэл завсарлага авах саналаа хэлэв. УИХ-ын гишүүн Д.Идэвхтэн дээрх саналыг дэмжиж байгаагаа илэрхийлэв.

УИХ-ын гишүүн Б.Жаргалсайхан, Л.Гүндалай нар саналаа хэлэв.

Хуралдаан даргалагч, УИХ-ын гишүүн Д.Дэмбэрэл Зөвшилцлийн 2 талын гаргасан саналыг зөвшөөрч энэ өдрийн 15.00 цаг хүртэл Анхдугаар чуулганы хуралдааныг завсарлуулахаар шийдвэрлэв.

Хуралдаан 11.40-15.30 цаг хүртэл түр завсарлав.

Оройн нэгдсэн хуралдаанд ирвэл зохих 74 гишүүнээс 51 гишүүн ирж 68.9 хувийн ирцтэй байв.

Чөлөөтэй: Ц.Нямдорж, Ч.Улаан, Н.Энхбаяр


Өвчтэй: Ч.Авдай, Л.Одончимэд

Тасалсан: Р.Амаржаргал, Ц.Батаа, Б.Батбаяр, Н.Батбаяр, Ж.Батхуяг, Э.Бат-үүл, Ц.Жаргал, А.Мурат, Ж.Наранцацралт, С.Отгонбаяр, Р.Раш,  К.Саираан, М.Сономпил, Б.Цэрэнбалжир, М.Энхсайхан, О.Энхсайхан, Б.Эрдэнэбат, Р.Эрдэнэбүрэн

Нам, эвсэлд олгосон зөвшилцлийн үр дүн ямар байгааг хуралдаан даргалагч УИХ-ын гишүүн Д.Дэмбэрэл асуухад УИХ-ын гишүүн Д.Идэвхтэн зөвшилцлийн 2 тал тохиролцож 2004 оны 8 дугаар сарын 13-ны өдрийн 11 цаг хүртэл завсарлага авахыг хүсч саналаа хэлэв. УИХ-ын гишүүн С.Оюун дээрх саналыг дэмжиж байгаагаа илэрхийлэв.

Хуралдаан даргалагч, УИХ-ын гишүүн Д.Дэмбэрэл Зөвшилцлийн 2 талын гаргасан саналыг зөвшөөрч 2004 оны 8 дугаар сарын 13-ны өдрийн 11.00 цаг хүртэл Анхдугаар чуулганы хуралдааныг завсарлуулахаар шийдвэрлэв.

Энэ өдрийн хуралдаан 15 цаг 40 минутанд завсарлав.


ТЭМДЭГЛЭЛТЭЙ ТАНИЛЦСАН:


ТАМГЫН ГАЗРЫН ЕРӨНХИЙ


НАРИЙН БИЧГИЙН ДАРГА



       Н.ЛУВСАНЖАВ

ТЭМДЭГЛЭЛ ХӨТӨЛСӨН:


ХУРАЛДААНЫ НАРИЙН


БИЧГИЙН ДАРГА





        Ч.АЛТАНЦЭЦЭГ

УИХ-ЫН  АНХДУГААР ЧУУЛГАНЫ 2004 ОНЫ

8 ДУГААР САРЫН 12-НЫ ӨДРИЙН НЭГДСЭН

ХУРАЛДААНЫ ДЭЛГЭРЭНГҮЙ ТЭМДЭГЛЭЛ


Хуралдаан 11 цаг 30 минутанд эхлэв.
Д.Дэмбэрэл: - Хуралдааны танхимд УИХ-ын гишүүдийг хүрэлцэн ирэхийг урьж байна. Дор дурдсан гишүүд хүрэлцэн ирнэ үү, Амаржаргал гишүүн, Батаа гишүүн, Б.Батбаяр гишүүн, Н.Батбаяр гишүүн, Сүх.Батболд гишүүн, Баярсайхан гишүүн, Баяртсайхан гишүүн, Баярцогт гишүүн, Гүндалай гишүүн, Жаргал гишүүн, Занданшатар гишүүн, Зоригт гишүүн, Идэвхтэн гишүүн, Лүндээжанцан гишүүн, Ламбаа гишүүн, Мурат гишүүн, Наранцацралт гишүүн, Нямдорж гишүүн,  Одончимэд гишүүн, Одхүү гишүүн, Отгонбаяр гишүүн, Очирхүү гишүүн, Оюун гишүүн, Рааш гишүүн, Хүрэлсүх гишүүн, Цэнгэл гишүүн, Цэрэнбалжир гишүүн, Эрдэнэбүрэн гишүүн, Эрдэнэбат гишүүдийг хуралдааны танхимд хүрэлцэн ирж суудлаа эзлэхийг хүсье. /11.26 цагт/

УИХ-ын гишүүдийн энэ өглөөний амгаланг айлтгая. Өнөөдрийн хуралдаанд 50 гишүүн хүрэлцэн ирсэн байна, ирцийн хувь 67.0 хувь байна. УИХ-ын дөрөвдэх удаагийн сонгуулийн анхдугаар чуулганы 2004 оны 8 дугаар сарын 12-ны өдрийн хуралдаан нээснийг мэдэгдье /алхаа тогшив/.

Анхдугаар чуулганы хуралдаанаар хэлэлцэж байгаа асуудлаар УИХ дахь суудалтай нам, эвслүүд зөвшилцөж байгаа, одоо нам, эвслийнхэн  зөвшилцөөний дүнг сонсоё. Эрхэм гишүүн Оюун.

С.Оюун: - Зөвшилцөл үргэлжилж байгаа, сая ажлын хэсгүүд бас уулзлаа. Yдээс хойш 15 цаг хүртэл завсарлага авах саналыг тавьж байна, таниас 15 цаг хүртэл завсарлага хүсэх гэсэн юм.

Д.Дэмбэрэл: - Баярлалаа. Өөр ямар санал байна. Идэвхтэн гишүүн.

Д.Идэвхтэн: - Ажлын хэсэг ярьж байгаад өнөөдөр үдээс хойш 15 цаг хүртэл сунгахаар ярилцлаа.

Д.Дэмбэрэл: - Эрхэм гишүүн Жаргалсайхан.

Б.Жаргалсайхан: - Би энэ зөвшилцөнө гэдэг юмыг ойлгохгүй байгаа юм, энэ хичнээн хоног үргэлжлэх юм бол? Тэгээд ер нь тэрүүгээр юу шийдэх гээд байгаа юм болоо, одоо яршиг үдээс хойш 3 цаг гэхээр нэг мөсөн 9 сарын 1 хүртэл завсарлавал яасан юм, өглөө босоод 11 цаг гээд худлаа яриад байдаг, ер нь зөвшилцлийн замаар хэзээ хэл амаа олж байлаа даа, тэгж худлаа яриад яадаг юм, хуулийн хүрээнд асуудлуудаа түргэн шийдсэн бол аль хэдийн шийдчих нь шүү дээ, зөвшилцөнө гэдэг чинь нөгөө л бас хуйвалдах, аргалах, аялах гэсэн асуудал шүү дээ, тэгээд наадахь чинь үр дүн гарахгүй дээ, гарахгүй.

Хуулиараа бол Засгийн газар, Ерөнхий сайдыг Их Хурлын гишүүдийн санал хураалтаар шийддэг юм билээ, тэрүүгээрээ шийднэ биз, хэн дуртай хүнээ оруулдаг юм байгаа биз, тэр сайд болох гээд дурлаад байгаа нь. Заавал тэрийг урьдчилаад баталгаажуулж байж, ам авч байж Их Хурлын даргыг томилох гээд янз бүрийн арга мэх зохиогоод, тэгээд байх шаардлага байгаа юм уу, одоо энэ тоглоомы чинь монголын ард түмэн бүтэн сар харж хүлээлээ шүү дээ. Тэгээд тэрүүгээр өөрийгөө тодруулах гээд, нэртэй төртэй хүн болох гээд элдэв юм телевиз, радиогоор яриад байгаа харагдах юм. Одоо энэ улс төрийн явуургүй тоглоом маань хэн хүнгүй энд автагдахаа больсон шүү дээ, ер нь бид бас ард түмнээсээ хоцорч байна. Yзэл бодол бүх юмаараа.

Оюун даргын хувьд би мэднэ, бүтэхгүй байх даа, Оюун даргаа та дандаа л ийм юмны урд гүйж явдаг, тэгээд эцсийн үр дүн бүтдэггүй шүү дээ, ойлгож байна, нэртэй төртэй улс төрч болох гээд телевиз, радиогоор зөндөө гараад гүйгээд байгаа, гэхдээ тэр биш шүү дээ, бид ч бас, залхаж байна, монголын ард түмэн, үнэнийг хэлэхэд. Тэгээд Ерөнхий сайдыг оруулдаг журмаар нь хэн дуртай нь нэрээ өгдөг юм байгаа биз, тэрий чинь заавал зөвшилцөж байна гээд дэмий юм яриад хамаг өдөр уяад байгаад байх сонин биш байна, одоо залхаж байна.

Yдээс хойш 3 цагт тэртэй тэргүй юм болохгүй гэдэг нь ойлгомжтой шүү дээ, тийм учраас тоглож байгаа юм шиг асуудал тавиад баймааргүй байна шүү дээ, нэг мөсөн 9 сарын 1 хүртэл явцгаая, зөвшилцөцгөөе, тэр зөвшилцөөд байдаг юм байдаг юм бол. Тэгэхгүй бол эрхэм гишүүдийг хүндэлмээр байна, нэг хэдэн юм тэнд хавтас барьчихаад яваад байдаг, зөвшилцөөд байна гээд, ямар юмаа зөвшилцөх гээд байгаа юм бэ, ойлгомжтой шүү дээ, тэр намуудаасаа нэг дарга болох дуртай, сайд болох дуртай улсуудаа дэвшүүлдэг юм байгаа биз, тэгээд санал хураалтаа хийгээд дуусгачих юмы чинь тэгээд худлаа яриад яваад байдаг, энэ чигээрээ явах юм бол энэ бүтэхгүй.

Өвөл боллоо, улс орон чинь цаг агаартайгаа холбогдуулаад өвлийн бэлтгэл, элдэв юмыг хийх ёстой байлгүй дээ, миний ойлгож байгаагаар, ард түмэн ч гэсэн наадахь байдлаас чинь.  Тэгээд нэг их мэргэн цэцэн, түргэн үг хэлцгээгээд худлаа яриад тойроод яваад байдаг. Сургий нь сонсоход хоорондоо таардаг хүн нэг ч байхгүй, хэрэлдээд, маргалдаад байдаг, тийм л хэрэлдэх гээд байгаа юм бол энэ дотроо хэрэлдээд, шударгаар нэрээ дэвшүүлээд санал хураалтаараа шийдээд дуусгачихна биз, тэр чинь ойлгомжтой шүү дээ. Заавал ам тангараг авч байж хүнээс хүнд нэг юмы нь нөгөөхөөр нь барьцаалж байж, тэгж байж юм шийдэх гээд, наадахь чинь хамгийн бүдүүлэг, хамгийн зэрлэг экстремист арга шүү дээ, заавал юмыг барьцаалдаг бол. 

Нэгэнтээ л хууль гаргаад баталсан л юм бол хуулийнхаа хүрээнд сонголтуудаа хийгээд түргэн дуусгана биз, заавал нэг тийм өөрсдийнхөө үзэл бодлоор бүх юмыг тулгаж байх ёстой биш, бүтэн сар шахуу болох гэж байна шүү дээ, энэ дотор суугаад. Тэгээд хэдхэн хүн тоглож байгаа юм шиг тоглоом хийгээд, тийм учраас өнөөдөр 3 цаг гэдгээ больё, 9 сарын 1 хүртэл хойшлуул, тэгээд болохгүй бол Их Хурлаа тараая л даа, дахиад сонгуулиа хийе, би хэлсэн шүү дээ, юу нь болдоггүй юм, дахиад 14 хоног дахин сонголт хийчихэд, тийм л таардаггүй, тэнцчихээд, юмыг шийдэж чадахгүй дээ хүрвэл амар шүү дээ, хэн хэндээ шударга, сүүлдээ энэ арай хэтэрч байна, ёс суртахууны хувьд ч, бүх юмаараа.

Тэгээд янз бүрийн тайлбар хэлээд, өдөр болгон худлаа яриад, нэг тайлбар хийгээд яваад байдаг, сүүлдээ мөрийн хөтөлбөрөө хүртэл хэлэлцэнэ, зөвшилцөнө гэх шиг, Их Хуралд орохоосоо өмнө мөрийн хөтөлбөрөө тэгвэл намаараа баталчихаад тэрийгээ хэрэгжүүлэхийн төлөө Их Хуралд ороо биз дээ, тэр баталсан мөрийн хөтөлбөрөө хэрэгжүүл л дээ, өшөө ямар мөрийн хөтөлбөр хэлэлцэх гээд байгаа юм. Мөрийн хөтөлбөргүй л юм бол Засгийн газарт ороод яадаг юм, тэр хөтөлбөртөө нь аваад хэрэгжүүлж байг.

Энэ арай дэндэж байна, ёс суртахууны хувьд, Ардчилсан эвсэлд хэлэхэд. Дандаа юмыг булхай, луйврын аргаар юманд хүрэх гэж бодох юм, тэр нь тэгээд дандаа бүтдэггүй шүү дээ, яг тэрүүгээрээ дандаа унаж байдаг.

Д.Дэмбэрэл: - Эрхэм гишүүн Гүндалай.

Л.Гүндалай: - Баярлалаа. Бидний хувьд зөвшилцөл овоо үргэлжлээд гайгүй шатандаа явж байгаа гэж би хувьдаа баярлаж байгаа, энэ зөвшилцөлд цаг хугацаа хэрэгтэй, энэ бол ойлгомжтой. Хэн нэгний яриад байгаагаар албан тушаалын асуудал ч биш, энд Ерөнхий сайдыг албан тушаалы нь ярьж байгаа юм биш, Ерөнхий сайдын хийх ёстой үүрэг ажил, тэр Засгийн газрынх нь бүтэц, бүрэлдэхүүнийх нь талаар заавал ярих ёстой. Хэрвээ Ерөнхий сайдыг тавьчихаар л бүх зүйл болчихдог байсан бол бид аль түрүүн нэг хүнийгээ гаргаад таьсан байгаа. Наана нь харин үнэхээр энэ монголын сонгогчдын сонирхол, хүсэл эрмэлзлэлийг агуулсан энэ Засгийн газар бүрдэх нь үү, бүрдэхгүй нь үү, тэр сонгогчиддоо 2 намын талаас өгсөн тэр амлалтууд нь хамтарсан Засгийн газрын зүгээс ямар байдлаар хэрэгжих юм бэ гэдгийг ярьж тохирох нь үнэхээр цаг хугацааны хувьд хамгийн зөв шаардлагатай асуудал байгаа юм.

Тийм учраас энэ дээр аль нэг талаасаа хэтэрхий их яарах шаардлага байхгүй, монголын хувьд анх удаагаа ийм зүйл тохиолдож байна, дэлхий нийтийн жишгээр үзэхэд ч гэсэн 2, 3 сар энэ талаараа ярьж хэлэлцэж, олон зөвшилцлийн шатыг дамжиж байсан юм байна лээ. Тэгэхээр бид ч бас энийг тойроод өнгөрөхгүй, дайраад гарах л ёстой, энэ харин монголчуудын хувьд олдож байгаа нэг удаагийн түүхэн том боломж байгаа юм.

Аливаа 2 улс төрийн хоёр том хүчин ярьж тогтоод хамтарсан Засгийн газраа байгуулаад дангаараа шийдэж чадахгүй маш олон асуудлуудыг хамтарч шийдэж чаддаг ийм нөхцөл байдал өнөөдөр бүрдсэн,бидэнд олдож байгаа маш том боломж, тэгэхээр энийг бид хоосон өнгөрөөж болохгүй. Энэ бол ард түмний сонголт, итгэл найдвар хүлээлт байгаа, энэ дээр хуудуу хандаж, яарч болохгүй. Тийм ч учраас бид маш сайн ярих хэрэгтэй, хуулийн хүрээнд, ямарч эрх зүйн мадаггүй, ийм сайхан гэрээ хэлэлцээрүүдийг хийх хэрэгтэй, түүнээс биш амаар яриад, аль эсвэл яараад, ямар нэгэн байдлаар энэнд алдаа гаргах нь буруу. 

Засгийн газар ажлаа хийж байгаа, тийм ч учраас өнөөдөр бид цаг алдалгүйгээр хоорондоо үргэлж сайн ярьж, бие биентэйгээ итгэлцэж, гол нь улс төрийн, монголын ард түмний сонголтыг жинхэнэ бидний өөрсдийг сайхан баялаг болгон хувиргаж, энэ сайхан боломжийг алдахгүй байх ёстой байгаа юм. Тийм учраас цаг хугацаа бол хэрэгтэй, шаардлагатай. Мэдээж цаг хугацаа шаардлагатай гээд бид нар 2005 оныг үзэхгүй байх, наана нь энэ асуудлыг шийдэх байх, гэхдээ өнөө маргааш гээд хэлээд байж, яаралтай түргэн шийд гээд шахаж шаардаад байж болохгүй байх. 2 талаасаа сэтгэл гаргаад, ард түмнийхээ төлөө үнэхээр чин сэтгэлээсээ ажиллаж чадах юм бол энэ бүтэх ёстой байгаа юм.

Д.Дэмбэрэл: - Баярлалаа, тэгэхээр зөвшилцөж байгаа 2 тал өнөөдрийн 15 цаг хүртэл завсарлага авъя гэж байгаа юм байна, тийм учраас 15 цаг хүртэл завсарлага.

11.40-15.35 цаг хүртэл түр завсарлав.

Д.Дэмбэрэл: - Эрхэм гишүүдийн өдрийн амгаланг айлтгая, хуралдаанд 45 гишүүн ирсэн байна, хуралдааны ирц 64.8 хувь, өнөөдрийн хуралдаанаа үргэлжлүүлэн явуулъя.

Зөвшилцлийг үргэлжлүүлэхээр зөвшилцөж байгаа талууд 15 цаг хүртэл завсарлага авсан байгаа, одоо зөвшилцлийн байдлыг сонсоё. Эрхэм гишүүн Идэвхтэн

Д.Идэвхтэн: - УИХ-ын гишүүдийн энэ өдрийн амгаланг эрж мэндчилж байна, мөн энд хуран цугларсан хэвлэл мэдээллийн ажилтнууд, ирсэн зочдын энэ өдрийн амгаланг эрж байна.

Зөвшилцөл үргэлжилж байна, өнөөдөр үдээс өмнө 2 талд хийгдсэн бүлгийн хурлууд, мөн ажлын хэсгийнхний уулзсан уулзалтын үр дүнг нааштай үнэлж, дүгнэж хэлж болно. Ер нь ойлголцол, олон асуудлуудаар ойлголцоод байгаа, ойлголцсон асуудлуудыг ёсчлох цаг хугацаа, техник ажил байна. Тийм учраас Чуулганы хуралдааны завсарлагыг маргааш 11 цаг хүртэл болговол энэ хооронд ажил амжуулах боломжтой байна гэж 2 талын ажлын хэсэг үзсэн, үүнийг хуралдаан даргалагч анхаарч үзэж, өнөөдрийн Чуулганы хуралдааныг маргааш 11 цагт шилжүүлж өгнө үү гэж хүсч байна. Энэ талаар Эх орон-ардчилал эвслийн бүлгийн дарга мэдээлэл хийх байх гэж найдаж байна.

Д.Дэмбэрэл: - Эрхэм гишүүн Оюун.

С.Оюун: - Сая Идэвхтэн гишүүний хэлсэнчлэн ажлын хэсгүүд, мөн 2 бүлгийн байр суурь нэлээд ойртсон учраас одоо ёсчлох баримт бичгүүд, томъёлол дээрээ тохирох, ёсчлол явагдвал хэзээ явагдах гэдэг тал дээр техникийн бэлтгэл ажлууд шаардлагатай байгаа, тэгээд ийм ойлголттойгоор чуулганы завсарлагааг маргааш 11 хүртэл завсарлуулах хүсэлтийг бас дэмжиж байгаа юм.

Д.Дэмбэрэл: - Оюун гишүүнд баярлалаа. 2 тал зөвшилцөлд их ойртож байгаа юм шиг байна /танхимд гишүүд инээлдэв/. Ёсчлох ажиллагаанууд явагдах, тэгээд ч цаг шаардлагатай гэдгээ ярьж, цагаа тохирч санал хэллээ, ийм учраас нохойн дуу ойртож байгаа юм бол маргааш 11 цаг хүртэл завсарлагыг өгье. Маргааш 11 цагаас хуралдаантай, гишүүд 11 цагаас байраа эзэлнэ үү /алхаа тогшив/.

Энэ өдрийн хуралдаан 15 цаг 40 минутанд завсарлав.

 

 

Соронзон хальснаас буулгаж хянасан:

